
14 दिसम्‍बर, 2018 को उत्‍तरार्थ
विषय: जैविक उर्वरकों के संबंध में कार्य योजना
527. 
सुश्री सरोज पांडेयः 
क्या कृषि एवं किसान कल्याण मंत्री यह बताने की कृपा करेंगे किः
(क) क्या सरकार ने वर्ष 2014 से अब तक जैविक उर्वरकों के उपयोग और उत्पादन को बढ़ाने के लिए कोई विशेष कार्य-योजना तैयार की है; और
(ख) यदि हां, तो उक्त कार्य-योजना का स्वरूप क्या है तथा उक्त कार्य-योजना के लागू होने के पश्चात इसके उपयोग और उत्पादन में कितनी वृद्धि दर्ज की गई है?

उत्‍तर
कृषि एवं किसान कल्‍याण मंत्रालय में राज्‍य मंत्री (श्री परषोत्‍तम रूपाला)
(क) और (ख): सरकार राज्य सरकार को अधिकतम 160.00 लाख रुपये प्रति यूनिट तक सीमित 100% वित्तीय सहायता देकर तथा व्यक्तिगत/निजी एजेंसियों को राष्ट्रीय कृषि और ग्रामीण विकास बैंक (नाबार्ड) के माध्यम से कुल वित्तीय परिव्यय (टीएफओ) के 25% की दर पर अथवा 40 लाख रुपये, जो भी कम हो, की वित्तीय सहायता देकर जैव उर्वरक/जैव-कीटनाशक (200 टीपीए अथवा 50000 लीटर/वर्ष) उत्पादन इकाईयों की स्थापना के लिए पूंजी निवेश राजसहायता स्कीम (सीआईएसएस) के तहत वित्तीय सहायता मुहैया करा रही है। किसानों को राजसहायता देकर परम्परागत कृषि विकास योजना, मिशन जैविक मूल्य श्रृंखला विकास आदि जैसी विभिन्न योजनाओं के तहत जैव उर्वरकों के उपयोग को बढ़ावा दिया जाता है।
भारतीय कृषि अनुसंधान परिषद (आईसीएआर) ने विभिन्न राज्य कृषि विश्वविद्यालयों (एसएयू) और आईसीएआर संस्थानों में स्थित समन्वय केंद्रों वाले मृदा जैव विविधता-जैव उर्वरकों से संबंधित नेटवर्क परियोजना के तहत विभिन्न फसलों और मृदा प्रकारों के लिए विशिष्ट जैव उर्वरकों की उन्नत और कुशल किस्मों का विकास किया है। अधिक शेल्फ लाइफ वाली तरल जैव उर्वरक प्रौद्योगिकी भी विकसित की गई है। आईसीएआर जैव उर्वरकों के उपयोग पर किसानों को शिक्षित करने के लिए प्रशिक्षण भी देता है, फील्ड स्तर प्रदर्शन आदि का भी आयोजन करता है।
 
कैरियर आधारित जैव उर्वरकों का उत्पादन जो वर्ष 2014-15 में 80696.5 मीट्रिक टन था वह वर्ष 2017-18 में बढ़कर 121066.5 मीट्रिक टन (50% की वृद्धि) हो गया है। इसी प्रकार तरल आधारित जैव उर्वरकों का उत्पादन जो वर्ष 2014-15 में 4054.5 मीट्रिक टन था वह 2017-18 में बढ़कर 9033 मीट्रिक टन (122.7 9% की वृद्धि) हो गया है।
******
